
 

 

 

Espazo liminar 
 
 
Samuel Merino pon palabras en “Claustro corda comensal” ao 
que significa estar dentro mentres o mundo agarda fóra. 

“A todos os nomes que aínda teño que inventar 
e ás persoas que se agochan tras eles, 
sempre no limiar, baixo o cénit dun lance” 
 
Así de enigmánica é a dedicatoria do novo libro de Samuel Merino. Entrar 
en Claustro corda comensal, non implica, en ningún caso, entrar. Porque 
permanecemos no limiar observando as estancias que toman forma ante nós por 
medio duns versos descritivos, espidos, fríos dalgunha maneira. A referencia ao 

limiar eterno faime pensar, como persoa que pasa moito máis tempo do que 
debería na rede, nos espazos liminares, denominación que reciben os espazos 
cotiáns que presentan algunha característica estraña, unha especia de uncanny 
valley espazo-temporal que produce a sensación de estar nunha dimensión 
paralela. Espazos liminares coma as Backrooms, localización de numerosos 
creepypastas, videoxogos e vídeos, son os alicerces de toda unha corrente estética 
de internet. Lugares baleiros que non deberían estalo, edificios antigos, corredores 
eternos, algunha presenza allea, ambientes oníricos, chiscadelas á nostalxia… Todo 
isto atopámolo tamén en certa maneira nos versos de Samuel. 
 
“hoxe 
abro esta porta 
―tan ateigada de nomes que non recordo― 
para que entre quen queira 
e constate 
que a miña avoa dicía a verdade: 
 
eu estaba lonxe: 
medrando” 
 
Velaquí a dimensión paralela de Claustro corda comensal. Un lugar (dentro) 
separado doutro lugar (fóra) por nada máis que unha porta que establece unha 
distancia insuperable. Alí, dentro, albiscamos algúnhas escenas concretas: “o sono 
inxectado na coxa dereita”, “en cada recuncho unha persoa que ría as gargalladas”, 
“unha persoa con babeiro botaba fóra o leite con galletas”, o Claustro descoidado, 
as cordas que non deixan pegada no pulso pero nas que os pulsos deixan pegada e 
un eterno comensal aprendendo a comer. 

Como dicía, as descricións do poemario chegan a ser frías, pero non acontece isto 
ao mencionar ás outras personaxes, “mulleres cálidas de corpos devastados” para 
as que o autor inventa os nomes de África, América, India… con toda a intención de 
quen visita paisaxes amplas e afastadas desde o recanto dun “río baleiro” e 
estático. 
 
“Prometín non mencionar 
a palabra alimento, pero 
debo dicir que Alí 
a Lúa agochada tralos tellados 
quería dicirnos 
estar chea é ser bonita” 
 
Os trastornos da conduta alimentaria non aparecen por primeira vez na poesía de 
Merino. Esta temática é o eixo, por exemplo, da peza escénica Vida útil da 
porcelana, da que é cocreadora Silvia Penas. Porén, mentres que en obras pasadas 
do autor adoita haber referencias á disforia, á busca da perfección e en xeral á 
relación complicada das persoas co propio corpo, atopamos en Claustro corda 
comensal fragmentos do que pode ser o proceso de acougo dun TCA, un proceso 
que pasa por África, América e India sen se mover dun sofá no que ninguén deixa 
pegada. 



 
“Lémbroas 
hoxe 
e pecho esta porta”. 
 
Saír de Claustro corda comensal non implica, en ningún caso, saír. Por unha parte, 
porque como visitantes asomadas ao lintel da porta, nunca estivemos dentro. Pola 
outra, porque algo deste libro fica con nós. Os agradecementos finais sitúan as 
escenas do poemario no Hospital Psiquiátrico de Conxo, pero os poemas de Samuel 
que falan dun espazo tan concreto que podería ser calquera. O “cheiro a vainilla e 
feces” retrotráenos a cada vez que unha composición exacta de partículas se 
incrustou no máis profundo das nosas foxas nasais ata facerse recordo. O “Tonight 
we are young” soando sen descanso tráenos todas as cancións do verán que 
atravesaron esas noites nas que eramos máis novas que nunca, e nas que nunca 
nos sentiramos máis vellas. 
 
“O tempo era 
Alí 
un animal deitado. 

[...] 

O tempo era 
fóra 
un animal con fame.” 
 
Os espazos liminares non son só unha lenda urbana de internet, representan eses 
estanques da nosa mente que nos fan sentir que todo o mundo se move mentres 
nós permanecemos quietas, flotando, agardando a que algunha corrente 
afortunada nos conduza de novo á vida real. Un pouco así os psiquiátricos, os 
hospitais e outros lugares que transforman a estrañeza nunha rutina branda e 
luminosa. “Unha paréntese, a nosa presenza”, escribe Samuel Merino neste libro 
que fala de mirar cara ao futuro sen poder facer outra cousa que esperar a que o 
animal se erga e coma. Considero que a escrita, a publicación e a lectura deste 
poemario son en certa maneira, ese futuro. Leo Claustro corda comensal como o 
faría un animal con fame. 

  



  



  



 


